
XUSTIFICACIÓN DO PROXECTO  

 

 

“ Casas de aquí e de acolá” nace como un proxecto deseñado polo profesorado do Ceip 

Bergantiños. O eixo central deste proxecto é a Vivenda. Esta temática foi elixida para 

traballar con ela no presente curso, por parte de todos os Equipos de dinamización do 

centro: Equipo de Biblioteca, Tics, Actividades Extraescolares, Convivencia e 

Normalización e Dinamización Lingüística. No centro tamén estamos inmersos nun 

Plan de Educación para o Consumidor, que nos axudará a traballar a arquitectura 

sostible, medidas de aforro enerxético na vivenda, etc. Pretendemos tamén que sirva 

para involucrar ás familias no proxecto. Polo tanto hai que dicir que todo o Claustro está 

implicado. 

Cremos na necesidade de ir creando unha conciencia crítica e responsable, de cara ao 

futuro do alumnado. A nosa intención é a de proporcionar recursos para coñecer o 

contorno cotián, e para aprender a vivilo, respectándoo, conservándoo e 

transformándoo para melloralo. 

A elección do tema tamén está relacionada coa idea de que o alumnado adquira unha 

idea máis global sobre os tipos de vivenda e formas de vida noutras partes de España e 

do mundo. Isto relacionase estreitamente co Programa Piloto para a Mellora da 

Competencia Lingüística , no que o noso centro está a participar, así coma no traballo 

co PEL ( Portfolio Europeo das Linguas) , tamén presente no CEIP Bergantiños. 

Ambos os dous proxectos perseguen o plurilingüismo do alumnado e fomentar unha 

conciencia multicultural, que reflicta a nosa sociedade actual. 

Por todo iso, este proxecto traballarase en todas as linguas presentes no centro: galego, 

castelán e inglés e desde unha perspectiva de currículo integrado de linguas. 

O equipo de profesorado decidiu abordar o tema da vivenda debido a que é un tema 

próximo, asequible, coñecido polo alumnado. Este feito permitirá profundar na 

evolución da vivenda ao longo dos séculos e ademais permitirnos tamén ollar cara onde 

van encamiñadas as novas tendencias de cara onde van encamiñadas as novas 

tendencias á hora de construír unha vivenda: novos usos das dependencias, necesidades 

“Había un lume aceso 

na casa dos abós. 

Agora ben comprendo 

que o lume eramos nós.” 

O neno. Celso Emilio Ferreiro. 



da sociedade actual,…. unha forma de coñecer , comparar, valorar, comprender e 

intervir para mellorar. 

O punto de partida deste proxecto será a vivenda galega no tempo,dende os castros 

celtas ata os nosos días dende distintos puntos de vista (espazos, usos, materiais, 

adaptación ao clima,…) e cun diferente nivel de profundización, segundo a idade do 

alumnado. Unha vez estudados estes contidos pasarase a comparar a vivenda tradicional 

galega con construcións típicas doutras partes de España e de todo o mundo. 

 

A realidade lingüística do noso Centro é a dunha Comunidade Educativa galego-falante 

na súa maioría ( salvo en alumnado procedente de outras comunidades e/ou países: 

venezolanos, colombianos, retornados de Suiza e Alemaña ). O Centro está situado 

nunha zona en constante crecemento polo que aumenta continuamente o número de 

familias ás que nos achegamos.  

 

A área de influenza do colexio comprende a grupos sociais urbanos, traballadores da 

industria, construción e servizos, grupos sociais procedentes das parroquias de Sísamo, 

Cances, e Goiáns e un grupo social de tipo marxinal que leva un tipo de vida ambulante. 

Tanto o profesorado como o alumnado cando se relacionan entre si, utilizan o galego 

nas súas conversas. O mesmo sucede coas familias e co persoal non docente. Malia 

todo, cando alguén fala castelán non supón ningún atranco e todo o mundo respecta a 

opción lingüística de cadaquén. 

A dignificación da lingua pasa por ampliar o uso da mesma en todos os ámbitos de 

expresión . O emprego deste tema é un máis que servirá para prestixiar a mesma, 

empregándoa en todas as exposicións, actividades, blogues, e , en suma, en todos os 

eidos comunicativos relativos á vivenda, así como nunha aproximación á cultura galega 

en todas as súas manifestacións posibles: pintura, arquitectura, música, literatura,… 

  

Atendendo ao obxecto desta convocatoria, as liñas de actuación fomentarán os seguintes 

aspectos:  

- O galego oral, coa creación de novos ámbitos de uso que favorezan a utilización da 

lingua dentro e fóra das aulas (xogos de lingua oral, ditos, refráns, etc.) 



- O achegamento á lingua e ao coñecemento da realidade sociocultural galega por 

parte do alumnado procedente do estranxeiro e das súas familias ( explicando os 

tipos de vivenda de cada zona) 

- A relación da lingua galega conas tecnoloxías da información e da comunicación 

(correo, xogos, chat, blog…) 

- A colaboración con entidades culturais, asociativas, recreativas… (concello, outros 

centros que tamén están a tratar a temática da vivenda, COAG…) 

 No decreto 130/2007 do 28 de xuño, polo que se establece o currículo da Educación 

Primaria na Comunidade Autónoma de Galicia, as competencias básicas que o 

alumnado  debe desenvolver na educación primaria e a completar na Educación 

Secundaria Obrigatoria., teñen especial relevancia no presente proxecto debido a que 

abarca todas as materias que se imparten dentro do currículo oficial 

 

 

OBXECTIVOS.  

       “Esta noite pasada 

         a chuvia cos seus dedos 

         repenicou nos vidros 

         e nas tellas do teito” 

       Noite de inverno. Xosé María Brea Segade 

 

A continuación expoñemos os obxectivos: 

Cara ao profesorado: 

- Investigar e recompilar información sobre distintos tipos de vivendas, materiais 

empregados, denominación das distintas dependencias dunha casa, etc. 

- Fomentar o uso do galego, a nivel oral e escrito, por parte dos membros da 

comunidade educativa para reafirmalo como lingua vehicular do centro. 

- Propiciar a reflexión sobre a lingua sensibilizando ás familias, por medio dos seus 

fillos, da importancia da defensa e dignificación da nosa lingua. 

- Preparar material fotográfico para realizar varias exposicións sobre distintos 

aspectos referidos á vivenda. 

- Recompilar material sobre alcumes especialmente referidos aos nomes das casas. 

- Buscar referentes literarios e artísticos que traballen a temática da vivenda. 



- Fomentar no alumnado o coñecemento de grandes figuras da cultura galega 

pertencentes a distintos eidos (pintura, arquitectura, literatura,…). 

- Crear un blogue onde se poidan consultar, aportar e comentar todos os contidos 

xerados neste proxecto. 

- Traballar cunha liña transversal coeducativa. 

- Fomentar a colaboración das familias e doutras entidades. 

- Preparar saídas didácticas a unha cidade celta e á Casa Museo de Rosalía de Castro. 

- Colaborar na edición da revista escolar “ A nosa voz” cos traballos do alumnado. 

- Deseñar actividades para os rapaces no blogue creado para este proxecto. 

- Propiciar a reflexión sobre a linguas sensibilizando ás familias, por medio dos seus 

fillos, da importancia do coñecemento e respecto por todas as linguas. 

- Fomentar no alumnado o coñecemento de grandes figuras da cultura universal 

pertencentes a distintos eidos (pintura, arquitectura, literatura,…). 

 

Cara ao alumnado: 

- Investigar e recoller información sobre a vivenda utilizando distintos recursos: 

entrevistas, cámaras dixitais, busca en Internet… 

- Coñecer distintos tipos de casa, dependendo da época histórica e da localización 

xeográfica. 

- Empregar o galego como lingua de comunicación. 

- Buscar referentes literarios e artísticos que traballen o tema da vivenda. 

- Coñecer e interactuar con páxinas de Internet. 

- Coñecer os tradutores e correctores de lingua galega. 

- Contribuír a desenvolver a conciencia lingüística borrando prexuízos lingüísticos 

cara á lingua galega. 

- Potenciar actitudes positivas e de valor cara á lingua e cultura galegas. Por exemplo 

intercambiando información con outros centros. 

- Conseguir que o alumnado use a lingua galega en calquera situación. 

- Buscar fórmulas de actuación para subliñar o valor da nosa lingua como identidade 

e a posibilidade real de ser usada en calquera contexto. 

- Levar un rexistro sobre a lingua que empregue a xente cando van buscar 

información  ( no concello, na biblioteca…) reflexionando posteriormente sobre os 

datos obtidos. 



- Elaborar maquetas de casas, debuxos, textos escritos, fotografías, que axuden a 

aumentar os contidos do blogue. 

- Identificar distintos tipos de vivenda atendendo aos materiais empregados , á 

localización xeográfica, economía. 

- Mostrar interese polos referentes artísticos e literarios traballados neste proxecto e 

mostrar curiosidade por coñecer novos referentes artísticos e literarios. 

- Empregar as diferentes linguas do centro para poder levar a cabo este proxecto 

desde unha perspectiva multicultural e plurilingüe. 

- Contribuír a desenvolver unha conciencia lingüística borrando prexuízos 

lingüísticos cara calquera lingua, ben sexa oficial ou minoritaria, idioma ou 

dialecto; insistindo no respecto por todas as linguas e culturas. 

- Conseguir que o alumnado use as linguas indistintamente e  en calquera situación. 

- Participación nun proxecto eTwinning con outros centros europeos a través da 

páxina eTwinning, programa europeo que forma parte dos programas Comenius. 

 

 

 

PROPOSTA METODOLÓXICA  

“Non me olvides, queridiña, 

  si morro de soidás... 

  tantas légoas mar adentro... 

  ¡Miña casiña!,¡meu lar!” 

Adiós, ríos, adiós, fontes. Rosalía de Castro 

 

O proxecto que presentamos apoiase nos principios metodolóxicos que consideramos 

que se axustan aos nosos obxectivos. Os máis salientables son os seguintes: 

 

O principio de actividade. A actividade como fonte principal de aprendizaxe e 

desenvolvemento integral do neno/a. Esta é a razón pola que deseñamos actividades 

que pechan accións de distinta natureza: investigar, comparar, recoller, conversar…  

O principio de actividade lúdica. Por medio do xogo o neno/a descubre propiedades e 

relacións construíndo novos coñecementos. Esta é a razón pola que se inclúen xogos de 

todo tipo, que inviten á reflexión. 



O principio de colaboración cas familias. As familias terán un papel importante no 

desenvolvemento deste proxecto, sendo elas unha das principais fontes de información. 

O principio de colaboración con institucións exteriores. O noso centro colabora cos 

seguintes centros: Ceip Milladoiro de Malpica, Cra de Ponteceso, IES Manuel Murguía 

de Arteixo, IES Isidro Parga Pondal de Carballo, CPI Alcalde Xosé Pichel de 

Coristanco. 

Pedirase tamén asesoramento ao Colexio de Arquitectos de Coruña e traballaremos cos 

materiais do proxectoterra.  

Tamén á fundación Pedro Barrié de la Maza para poder traballar co material de “Casas 

Doentes” que tamén son elementos que modifican unha paisaxe. 

 

EQUIPO DE LINGUA INGLESA. Proxecto eTwinning sobre a vivenda. 

Levaremos s cabo un proxecto europeo en colaboración con diferentes socios  chamado 

“ No place like home” a través da páxina que o propio eTwinning aporta. 

A idea é compartir información sobre o tema da vivenda cos nosos socios europeos e 

deste xeito ver as semellanzas e diferenzas entre as vivendas dos distintos países de 

Europa ou comunidades autónomas de España, xa que tamén participan centros 

escolares doutras comunidades autónomas.. 

A nivel lingüístico é fundamental salientar o uso das tres linguas do noso centro- 

galego, castelán e inglés- para comunicarnos cos nosos socios europeos dun xeito 

“real”. Estamos a falar dun uso funcional das linguas e da importancia das lingua á hora 

de comunicarnos con persoas doutros países. A lingua non é algo que se estuda na 

escola, a lingua fálase, úsase, comunica.... Abrimos as ventás ao mundo real, a nosa 

aula comunicase coa realidade, non é algo illado da sociedade. 

Por outra banda, fomentarase a conciencia multicultural do alumnado, o respecto por 

todas as linguas, pero tamén costumes, tradicións, relixións dos diferentes pobos 

europeos como representación do mundo. 

E non debemos esquecer o uso das novas tecnoloxías, imprescindible para poder levar a 

cabo o noso proxecto eTwinning. Xa que nos comunicaremos a través das ferramentas 

que o espazo eTwinning nos aporta: páxina web, correo eléctronico, e blogue 

eTwinning. 

Tamén seguiremos a actualizar o noso blogue , que xa leva a funcionar un ano e 

pretende ser un espazo de intercambio e colaboración entre distintos centros, pero 



tamén un espazo aberto ao alumnado para expresar as súas opinións, ideas, gustos 

sobre o traballo que facemos na escola coas linguas. 

Blogue: http://englishforyou.lacoctelera.net/ 

Ademais de traballar coas novas tecnoloxías , retomaremos o uso do correo tradicional 

para enviar aos outros centros os nosos traballos e recibir os seus. Este uso do correo 

tradicional, prácticamente esquecido ou descoñecido para o noso alumnado, aporta un 

elemento de motivación e expectación. Esperamos as cartas  con selos doutros países, 

recibimos os seus traballos, fotos e coñecemos un pouco mais dos nosos veciños, cos 

que tamén poderemos falar a través de videoconferencia e utilizando o servizo de 

Messenger. 

Todo isto permite traballar o tema da vivenda, que forma parte do currículo de Linguas 

Estranxeiras de Educación Primaria dun xeito mais achegado á realidade. Non son 

partes da casa, mobles, casas... son parte dunha/s casas concretas, mobles, casas 

concretas.... 

 

Introdución, integración e tratamento das tics. O tratamento das tecnoloxías da 

información e comunicación xogará un papel importante como medio de investigación, 

comunicación, fonte de discusión, así como fonte lúdica, creativa e curricular. 

Respecto pola diversidade. Buscarase sempre o principio de tolerancia, de igualdade 

de oportunidades, e o respecto cara á diversidade. 

 

 

TEMPORALIZACIÓN.  

 1º trimestre: A vivenda en Galicia, evolución histórica dende os castros celtas ata os 

nosos días. Casas galegas con historia. Unha ollada á pintura galega. 

 

2º trimestre: A vivenda en España. Casas típicas das distintas Comunidades 

Autónomas de España. Casas famosas. Traballaranse cadros de Joan Miró e tamén  a 

arquitectura de Gaudí. 

 

3º trimestre: A vivenda no mundo. Casas típicas de distintas zonas xeográficas. Casas 

famosas. As casas e as súas dependencias vistas por pintores de todo o mundo. A 

arquitectura mundial. Van Gogh, Kandinsky 

 



ACTIVIDADES  

                “Era a casa un soño xunto o río 

       e o río era o soño que pasaba” 

       A Casa. A Quenlla 

CAIXA DE CORREO : Farase unha especie de caixa de correo con forma de casa 

onde os rapaces, mestres, concello e todas aquelas persoas que queiran colaborar, 

depositaran imaxes de vivendas para a realización dunha exposición fotográfica. 

 

Panel de evolución da casa: Elaborarase unha especie de mural cunha liña do tempo, 

onde se vexa a evolución da vivenda dende a época dos celtas ata os nosos días. 

 

 

 

 

 

Ç 

 

Exposición fotográfica: Durante todo o curso realizaranse varias exposicións 

fotográficas sobre vivendas de distintas partes do mundo. Atendendo á 

temporalización, no primeiro trimestre a exposición terá que ver con casas de Galicia, 

no segundo trimestre terá que ver con casas do resto de España, e no terceiro trimestre, 

traballaranse casas de distintas partes do mundo, dende os tipis ou os iglús, ata os máis 

famosos rañaceos e edificios emblemáticos como por exemplo o Taj Mahal. 

 

¿E ti de quen ves sendo?:  

       “Martín Cagalla, 

         Cubeiro Torto, 

         Corneta Cuco, 

         Flecha Pitorro, 

         Furón Cochino  

         Pitorro, Nosquiñas, 

         Carolo, Pituco, 

          Ramón o Cachopo.   

  Vals. Cantar con alcumes rianxeiros. Dato de Teresa R. Castelao. 



 

Con este enunciado trataremos de traballar os alcumes das familias, debido a que no 

mundo real, e especialmente no mundo galego, moitas persoas son coñeciadas polo 

nome que se lle da á casa na que habitan, máis que polo seu nome propio, ou por algún 

outro xurdido polas razóns máis diversas, con ou sen o beneplácito de quen o porta, e 

que pode tomar como base características físicas ou morais, reais ou inventadas deste. 

Xa que o tema central é a vivenda, queremos facer unha recolleita destes nomes, 

sobrenomes e alcumes que se lles dan ás persoas e tamén ás casas. 

 

 Casas con historia: Esta actividade está pensada para traballar con ela ao longo de 

todo o curso, xa que se trata de buscar casas de persoas relevantes en diferentes eidos. 

Así pois, durante o primeiro trimestre buscaranse casas de persoas importantes en 

Galicia. 

 Casa Museo de Rosalía de Castro. 

 

Paseo literario: o obxectivo desta actividade é realizar unha recompilación de poemas, 

contos, ditos populares, refráns ou lendas en onde apareza a casa ou dependencias da 

casa. Para iso consultarase en diferentes autores de libros, tanto en galego como noutras 

linguas, xa que esta actividade como as anteriores tamén responde ao obxectivo de ir 

dende o coñecido ao descoñecido, para ampliar a visión do mundo do noso alumnado, 

así pois como anteriormente se mencionou no primeiro trimestre centrarémonos en 

Galicia, no segundo en España e no terceiro no resto do mundo. 

 

 



A casa na pintura:  A pintura é un excelente referente para ollar a evolución das casas 

ao longo dos séculos, así pois, grazas a ela podemos observar cómo eran as casas na 

época do Renacemento, o interior das dependencias dalgúns pazos reais, ou a 

sobriedade decorativa dalgunhas famosas habitacións. Polo tanto ó longo deste 

proxecto percorreremos distintas obras cuxo tema central é a casa, como por exemplo: 

A casa en verde, a casa en amarelo de Moldes, A casa do labrego de F. Lloréns, A casa 

amarela , a habitación de Van Gogh, La casa de la palmera de Joan Miró, Kandinsky…  

Para a búsqueda de distintos cadros pódense visitar as páxinas dos principais museos: 

http://www.cgac.org/ 

http://www.cgac.org/index. 

www.museodelprado.es/  

www.museoreinasofia.es/ 

www.museothyssen.org/ 

www.moma.org 

 

FUNDACIÓN CAIXANOVA, 

 http://www.coleccioncaixanova.com/ 

 

FUNDACION CAIXA GALICIA, 

http://www.fundacioncaixagalicia.org/portal/site/Fundacion/  

 

 FUNDACION MARIA XOSE JOVE 

http://www.fundacionmariajosejove.org/inicio/coleccion-de-arte/ 

 

A casa na fotografía: Ao longo dos anos famosos e importantes fotógrafos, realizaron 

coas súas cámaras instantáneas que hoxe forman parte das coleccións fotográficas de 

grandes museos como por exemplo A casa como monumento de Costi Rochelle, 

Dianchi Lu, Sanghai de Tomas Struh, ou fotografías de Edwin Zwakman, Oliver Bober 

entre outros. 

 

A casa na música: Busca e recolleita de cancións en distintos idiomas onde se fale de 

casas ou de dependencias de casas. Elaboración dun CD recompilatorio coas cancións 

atopadas. 

 



Actividades LIM, que se colgarán no blogue.  

 

Encrucillados, barullos  de letras( a través do programa ECLIPSE 

CROSSSWORD),  fichas e carteis de vocabulario. 

 

Elaboración dunha maqueta: Os rapaces elaborarán maquetas con exemplos de 

distintos tipos de construcións, para posteriormente expoñelas nun dos corredores do 

colexio. Para animar aos rapaces e rapazas a realizar a súa maqueta farase un  

CONCURSO DE MAQUETAS: Queremos organizalo de cara ao Nadal 

 

Visita a unha cidade celta e á casa dunha persoa relevante: Proponse que os 

alumnos visiten o castro celta de Borneiro, para que aprendan máis de cómo vivían os 

nosos antepasados. Tamén se propón unha visita á Casa Museo de Rosalía de Castro en 

Padrón para que aprendan cómo eran as dependencias dunha casa de hai máis de un 

século. 

 

As casas de hoxe en día: Nesta actividade trátase de dar a coñecer ao alumnado as 

tendencias arquitectónicas actuais, edificios famosos, e arquitectos cuxos deseños 

acadaron fama alén das súas fronteiras. Por exemplo, neste apartado falaremos do 

famoso Empire State Building e de arquitectos como Kasuyo Sejima, Frank Gehry ou 

Frank Lloyd Wright. Poderanse consultar páxinas como as que seguen. 

Nesta actividade tamén se verán exemplos de feísmo arquitectónico ou deterioro de 

edificios, coa idea de que os rapaces adquiran conciencia de como modifica unha 

paisaxe unha vivenda abandonada. 

www.coag.es/  

http://www.arquitectuba.com.ar/arquitectos/ 

http://www.nai.nl/ 

 

Revista da escola: Publicación na revista da escola da información atopada e de artigos 

elaborados polos alumnos/as. 

 

 

 



Páxina web do Colexio ,  BLOGUE de ENDL e BLOGUE de linguas : Publicación  

de todas as actividades, convocatorias, etc . desenvolvidas ao longo do curso,  

http://centros.edu.xunta.es/ceipbergantinos/ 

http://endlbergantinhos.blogspot.com/ 

http://englishforyou.lacoctelera.net/ 

 

Visita dun arquitecto ao centro: Está pensado que para que os rapaces se acheguen 

un pouco máis ao mundo da vivenda, veña un arquitecto a visitarnos e a contarnos un 

pouco en que consiste o seu traballo.  

 

Deseña a túa casa ideal: Nesta actividade os rapaces meteranse na pel dun arquitecto e 

crearán deseños de edificios e casas, para un concurso onde se valorará que o deseño 

gañador empregue materiais acordes coa zona para a que creou o deseño e onde se lle 

dará gran importancia ás enerxías renovables, vendo se nos deseños que presentan, 

aparecen paneis solares, materiais non contaminantes…  

 

Deseña túa cidade ideal..Utilizaremos os materiais proporcionados pola Fundación La 

Caixa no seu libro A PAISAXE. O alumnado poderá construír a súa cidade e ver se é 

sostible ou non.  

 

 

UTILIZACIÓN DOS RECURSOS EXISTENTES NO CENTRO  

Aínda que xa se foron explicando durante todo o documento, a modo de síntese diremos 

que os recursos cos que contamos son: 

- Cámaras dixitais. 

- Ordenadores con conexión a Internet. 

- Escáner. 

- Fondos da biblioteca. 

- Distintos soportes e materiais para as creacións artísticas. 

- Materiais do COAG: PROXECTOTERRA e outros 

 

 

 

 



NECESIDADE DE FORMACION DO PROFESORADO. 

O centro ten solicitado un curso de formación que leva por título: A casa na produción 

artística. Recursos educativos. 

No centro tamén se vai a levar a cabo un Proxecto de Formación e Asesoramento en 

Centros( PFAC), que versará sobre actividades para a pizarra dixital interactiva(PDI).  

Aparte destes cursos estaría ben  que se nos proporcionase formación complementaria 

no ámbito das TICs para poder facer un aproveitamento mellor dos recursos que 

Internet pon á nosa disposición. ( recursos da imaxe dixital, videos, podcast , realización 

de actividades ARDORA e LIM )  

 

 

MEDIDAS PARA DIFUNDIR O PROXECTO ENTRE O ALUMNADO, 

FAMILIA E COMUNIDADE.  

- Reunión ao principio de curso para poñer en marcha o proxecto. 

- Reunión ao principio de Claustro e Consello Escolar. 

- Petición de colaboración da APA. 

- Difusión de todo o que se vaia facendo no blogues e páxina web do centro. 

- Carteis informativos polo centro para informar do que se está a facer. 

- Exposicións co material elaborado e recompilado, invitando a toda a comunidade 

educativa a visitalo. 

 

PLAN DE AVALIACIÓN  

Durante todo o ano farase unha avaliación continua para ver en que medida os 

obxectivos propostos inicialmente se van acadando. 

Sen prexuízo desta avaliación continua, ao remate do ano levarase a cabo una 

avaliación sobre os logros obtidos na aplicación deste proxecto de innovación así como 

daquelas dificultades detectadas. 

Avaliarase tamén a implicación do profesorado e a repercusión que ten o proxecto no 

uso normalizado do galego na súa actividade docente e tamén se o alumnado modifica 

esquemas de valoración da nosa lingua. 

 

 


